
1. DELITUAREN KONTZEPTUA, OINARRIZKO ELEMENTUAK

I. DELITUAREN KONTZEPTUA

Zuzenbide Penala bi zatitan bereizten da: zati orokorra eta zati berezia:

· Zati bereziari dagokionez, delituak banaka aztertzen dira eta delitu bakoitzean oinarrizko elementuak hartzen dira. 

· Zati orokorrari dagokionez, delituaren teoria orokorra da eta delitu bakoitzeko komunak diren baldintzak hartzen dira, edozein delituk dituen baldintzak alegia.

II. OINARRIZKO ELEMENTUAK
Edozein portaera delitu izateko beharrezko elementuak izango dira oinarrizko elementuak, delitu guztiek dituzten elementu komunak izango dira. Delituaren kontzeptua osatzen duten ezaugarriak ondorengoak dira, hau da, giza portaera bat delitu izateko ondorengo elementu guzti hauek izan beharko ditu eta mailaka egin beharko da hauen azterketa. Hau da, aztertzeko garaian banaka eta era mailakatuan aztertu beharko dira, izan ere, elementu bat falta bada ez da deliturik egongo:
· Ekintza edo giza portaera: delituaren oinarria da eta beraz, ez balego giza portaerarik, delituaren oinarria faltako litzateke, hau da, delitugileak zerbait azaleratu beharko du delitua egiteko. Portaera hori egite edo ez egite bat izango da, beraz, delitu bat ezingo da izan pentsamendu bat adibidez.

· Tipikotasuna: delitua den portaera hori lege penalean egon beharko du aurreikusia, hau da, portaera bat ez badago lege penal batean jasoa ez da delitu bat izango. Hau, Legezkotasun printzipioaren ondorio zuzena da, honen arabera, inor ezin da zigortu bere portaera aurretik ez badago legean delitu gisa aurreikusia.

· Zuzenbide kontrakotasuna: bestalde, delitua izateko, legean aurretik jasoa egoteaz gain ordenamendu juridikoaren aurkakoa izan beharko du. Izan ere, badaude hainbat giza portaera tipikoak direnak, baina ez denez ordenamenduaren aurkakoa ez da delitu gisa jotzen, adibidez, norbait hiltzea bidezko defentsan oinarrituz.

· Erruduntasuna: ekintza egileari edo subjektuari dagokio. Zenbaitetan, egileak Kode Penalean jasotako portaera tipiko bat burutzen du, baina ez denez bere buruaren jabe, delituaren erruduntasun elementua faltako litzateke.
 
· Zehagarritasuna edo zigorgarritasuna: erruduna normalean zigorgarria izango da beraz, praktikan elementu honek ez du garrantzia handirik. Hau da pertsona batek delitua burutzen badu zigorgarria izango da. Hala ere, kasu batzuetan legegileak gehigarri bat eskatzen du zigorra ezar dadin, adibidez, irainen kasuan. Irainen delituen kasuan, zigortzeko eskatzen den gehigarria kereila ezartzea da.

2. DELITUAREN TEORIAREN BILAKAERA HISTORIKO-DOGMATIKOA

Delituaren teoriaren aitzindaria Italiako eskola klasikoa izan zen, iusnaturalista zena. Hauen lehen ideia izan zen, erantzukizun penala pertsonaren askatasunetik zetorrela. Beraz, Zuzenbide Penala eta Etikaren arteko lotura estua zela zioten. Carrara izan zen eskola honetako aitzindari eta bere lanetan delituek bi elementu izan behar zituela aipatzen zituen:
· Ekintza: elementu objektiboa.
· Erruduntasuna: elementu subjektiboa.
Carrara-ren ustez, ekintza bat bazegoen eta ekintza horren egilea ekintzaren erruduna bazen, ekintza hori zuzenbidearen kontrakoa izango zela eta bere ustez, zuzenbide kontrakotasuna eta delitua gauza bera ziren. 
Gaur egun, Italiako eskola klasikoko teoria gainditua dago eta Alemaniako teoriagileek sorturiko teoria hartzen da oinarri gisa. Alemaniako autore nagusienak Von Liszt eta Beling izan ziren:
· Von Liszt (1851-1919): Carrara-ri kritika egin zion, esanez, bi elementutako egitura hori ez zela nahikoa eta hirugarren elementu bat gehitu zion. Hirugarren elementu hori zuzenbide kontrakotasuna izan zen. Bere iritziz, zuzenbide kontrakotasuna ekintza horrek ordenamendu juridikoari egiten dion gaitzespena izango da, hau ere, elementu objektiboa izango delarik. Baina, laugarren elementu bat ere gehitu zion, zigorgarritasuna edo zehagarritasuna alegia. Izan ere, konturatu zen nahiz eta ekintza batzuk zuzenbidearen kontrakoak izan eta erruduna izan egilea, ez direla nahikoak zigorra ezartzeko, irainen kasuan adibidez.

· Beling (1966-1932): gaur egun dugun teoria osatu zuen bosgarren elementua gehituz, tipikotasuna alegia. Honen helburua, legaltasun printzipioa delituaren definizioan sartzea izan zen. Izan ere, Zuzenbideko Estatu batean portaera bat zuzenbide kontrakoa izateko, beharrezkoa izango da portaera hori aurretik lege batean jasoa egotea.

3. DELITUAREN LEGEZKO KONTZEPTUA: KP 10.art.

Legeak zehazten dituen erruzko edo doluzko ekintzak izango dira delitu edo faltak. (Hala ere, esan beharra dago egungo Gobernuak KP erreformatuko duela eta besteak beste, artikulu hau ere erreformatuko dutela, erreforma egiten bada, faltak ez dira delitutzat hartuko).
Delitu edo falta horren barruan, egiteak eta ez egiteak ere barneratzen dituela, hau da, posible izango da zerbait ez egitea eta hori delitu edo falta kontsideratzea. Adibidez: 195.artikulua "pertsona bat arriskuan eta desanparatua badago eta lagundu diezaiokenean bere burua arriskuan jarri gabe, eta hori ez badu egiten, omisio hori delitu kontsideratuko da". Honekin lotuta esan behar da, autore zuzenbide penalari ateak ixten zaizkiola: historian zehar arriskugarritasuna ere zigortu izan da, hau da, pertsona bat zigortu zitekeen lapurra izateagatik nahiz eta lapurretarik ez egin edota Nazien ordenamenduan juduak.
Bestalde, ekintzak doluzkoa edo erruzkoa izan beharko du. Honek esan nahi du kanpoan geratuko direla ustekabean gertaturiko ekintzak. Lehen esaten zen, ekintza bat gogoz egin beharko zela, baina gogoz egite hori eztabaidagarria izan daiteke beraz, gaur egun dolu eta erru kontzeptuak erabiltzen dira. Beraz, ekintza delitua izateko, ekintza doloz, inprudentziaz edo zuhurtziagabekeriaz edota nahita egin beharko da.

4.LEGE-HAUSTE PENALEN SAILKAPENA LARRITASUNAREN ARABERA: DELITUAK/FALTAK

Larritasunaren arabera lege-hauste larriak eta arinak bereizten dira. Zigor larriak eta arinak izango dituztenak hurrenez hurren. Arau-hauste larriak delitu kontsideratuko dira eta arinak aldiz, falta. Hala ere, Gobernuaren erreformaren ostean faltak desagertuko direnez, faltak delitu arinak kontsideratuko dira. 

Bestalde, ondasun juridiko baten urrapena delitu edo faltatzat har daiteke larritasunaren arabera, hau da, urratzen den ondasun juridikoaren arabera ekintza delitua edo falta izango da. Hala ere, larritasuna ez da ondasun juridikoaren arabera ezartzen beti, izan ere, ondasun juridikoaren aurkako ekintza batzuk faltatzat hartuko dira eta beste batzuk delitu, adibidez: lapurreta baten kasuan, 400€ baino gehiago duen mugikor bat lapurtzen bada adibidez, ekintza delitutzat hartuko da.
Bestalde, bien arteko desberdintasunak ondorengoak dira:
· Zigorrak delituen kasuan larriagoak dira eta faltetan jarri daitezken zigorrak isuna edo lokalizazio iraunkorra izango dira. 

· Eragitea, konspirazioa eta proposamena eta delitu saiatua ez dira zigortuko.

· Zigorra zehazteko arauei dagokionez, (KP-eko 638.artikulua) faltetan ez dira aplikagarri. 

· Falten prozesua instrukzio epaitegietan egingo da. Delituak aldiz, epaitegi penaletan.
 
